Жамбыл облысы, Талас ауданы,

Жаңатұрмыс негізгі мектебі

музыка пәнінің мұғалімі Тынысханұлы Ербол
«Тәуелсіз ел-тірегім, Мәңгілік ел -жүрегім »

Қазақстан Республикасының Мемлекеттік Гимні
1- -Армысыздар құрметті қонақтар, ұстаздар, оқушылар. Тәуелсіздік

мерекесі құтты болсын.

        Тәуелсіз еліміз туралы мағлұмат берер болсам,  Алатауға дейін ұлан – ғайыр жерді мекен еткен ата – бабаларымыз тәуелсіздікті арман еткен. Осынау кең даланы көк найзаның ұшымен, сом білектің күшімен қорғаған бабаларымыздың аманатын орындау үшін талай боздақтар жанкештілікке барған. Қаракерей Қабанбай, Қанжығалы Бөгенбай батырлардан бастап, Иса Досан, Шотан батырлар, беріректе  Бауыржан, Мәншүк, Әлия сынды батырлар сол ел қорғауды ұран еткен, сол үшін құрбан болып, ел құрметіне бөленген батырлар.

      Ресейдің езгісінде болып, тіліміз бен дінімізден безіп, орыстанғалы тұрғанда Қайрат Рысқұлбеков, Ләззат Асанова сияқты қыршын жастардың құрбандыққа баруы арқасында ғана тәуелсіздік алып, егеменді ел болдық.  Міне содан бері    25  жылдың жүзі толыпты!    Әрине барлық мейрамдар жақсы. Бірақ олардың арасында біздің  мемлекетіміз үшін маңыздылары бар. Соның бірі – Қазақстан Республикасының Тәуелсіздік күні.
 2 жүргізуші:
Құрметті қонақтар, ұстаздар, оқушылар! Қазақстан Республикасының тұңғыш перезидент мерекесімен тұспа-тұс келген , Қазақстан Республикасының Тәуелсіздік күніне арналған «Тәуелсіз ел-тірегім, Мәңгілік ел, жүрегім » атты кешімізді бастаймыз.кешімізді бастамас бұрын мектебіміздің директоры  Г.Орманова әкпейге  сөз кезегін береміз.
1жүргізуші:
Мен-қазақпын мың өліп, мың тірілген,

Жөргегімде таныстым мұң тілімен.

Жылағанда жүрегім күн тұтылып,

Қуанғанда күлкімнен түн түрілген.

Мен- қазақпын, биікпін, байтақ елмін,

Қайта тудым,өмірге қайта келдім.

Мен мың да бір тірілдім мәңгі өлмеске,

Айта бергім келеді, айта бергім!

-дей отырып «Туған елге тағзым!» Қазақстан Республикасының Тәуелсіздігінің 25 жылдығы қарсаңында танымал түлектерге сөз береміз. Жас ұрпаққа сапалы білім, саналы тәрбие беруде бар ғұмырын арнаған, бүгінде бейнетінің зейнетін көріп отырған ардагер ұстаз, талай жылдар аудандық мәслихаттың депутаты және мектеп директоры болған Сәрсенұлы Темірхан, облыстық қаржы бақылау инспекциясының қызметкері Бөстеков Орынбасар, Тараз қалалық соттың судьясы Мырзақұлов Мақұлбек және жеке кәсіпкерлер Шалқарбаев Жаңабек пен Ахметов Мұсаәлі ағаларымызды ортаға шақырамыз. 
2-жүргізуші:
Қазақстан республикасы – біздің туып өскен жеріміз, біздің Отанымыз. Бұл жерде қазақ халқы ертеден тұрып келеді.

         Қазақтар мал өсіріп, жер игеріп, өз Отанын жаудан қорғаған, жерін болашақ ұрпағына мұра етіп қалдырған, яғни біз үшін.

Қайран, қазақ елі... Жас ұрпаққа айта алмаған жеткізе алмаған, жан дүниеңді дір еткізетін сырға, мұңға толы тарихи парақтары қаншама әлі. Оған куә мына жатқан кең сары дала, заңғар таулар, өзен-көлдер, құм-шөлдер, тарихи ескерткіштер: мазарлар, қираған ежелгі қалалардың орны. Ғасырлар бойы ата-бабамыздың қаны тамған топырақ иісі мүңкіп тұр.

9 сынып оқушысы Мәншүктің орындауында «Елім менің» атты өлеңін қабыл алыңыздар.

        Мерекең құтты болсын  егемен ел,

        Терезең барлық елмен тең ерен ел.

        Бабалар  мәңгі  бақи  арман еткен,

        Теңдікті  бостандықты  иеленгендер.

        Бостандық  құтты  болсын  ерікті  ел

        Айдын көл, көк майсалы, көрікті жер

        Бостандықты аңсаған батырлардың

        Әруағына бас ұрып, тәу еткен жер.

        Егемен елімнің ертеңі деп,

        Елбасы баға берді жастарыма

        Оқу оқы білім ал, елің үшін

        Еңбек ет тыным таппай, жан ая ма

        Халқымның мақтанышы – алып тұлға,

        Әлемнің назары ауды Ақ ордаға

        Бәйтерек – көкке қолын созып тұрған,

        Ұқсайды менің асқақ арманыма.

        Ел болдық егеменді, теңдік алып,

        Бар әлем қазақ елін болды танып.

        Қайнауы кенге толы Қазақ елі,

        Жыл  сайын келеді өсіп қанат жайып
1-жүргізуші:
Қазақ халқы бұл дүниеде не көрмеді? Сонау «Ақтабан шұбырынды, Алқакөл сұлама» заманынан бастап, қойша қырылған «репрессия» жылдарына дейінгі аралықта халқымыздың осынау кең жаһан далада өмір сүруі, не жойылып кету қаупі тұрған еді.

Халқымыздың тарихындағы аса бір қиын кезең жоңғар хантойшыларының басқыншылық әрекеті еді. Қазақтардың руларға, жүздерге ыдырап бүлінуі кезеңін пайдаланып және жеріміздің байлығына қызыққан азулы жау бейбіт өмір сүріп отырған халықты қырғынға ұшыратты.
Тәуелсіздік дегенім…
Мәңгілік ел –
Халқымның аңсағаны,
Ақ ордадан тараған жан самалы.
Күлімдеген бақыттың күн шуағын,
Күллі қазақ қуанып қарсы алады.
Мәңгілік ел –
Рухы Ұлтымыздың,
Ар-ожданы,
Арманы жұртымыздың.
Бүтіндігі ішіміз, сыртымыздың,
Сөнбейтұғын шырағы шырқымыздың.
2-жүргізуші:
Қанша азапқа түсіп, қуғын-сүргінге ұшыраса да, қазақтың үш жүзі қайта бірігіп, жоңғарларға күйрете соққы берді. Бұдан кейін патшалық Ресейдің еліміздегі шырайлы егістік жерлерді күштеп басып алуға  арналған отарлау саясатына қарсы күрескен халқымыздың қаһарман ұлдары: Сырым мен Кенесарының, Исатай мен Махамбеттің, Сыпатай батырлардың есімдерін мақтан етуіміз керек.

Осыдан 25 жыл бұрын егемендігімізді жариялып, Тәуелсіздікке қол жеткіздік. Бұл ғасырлар бойы біздің яғни қазақ  халқының аңсаған арманы еді.

Тәуелсіздігімізді алғаннан соң халықтың басын біріктіріп Н.Ә.Назарбаев тұңғыш елбасы болды. Елбасының бастауымен менің Отаным әлемге танылды. Елім елдігін көрсетті, ерлігін тантты. Қазақ халқы егемендігін алып, Тәуелсіздікке қол жеткізгенде өз алдымызға ел бола алатындығымызға күмәнданған жандар да болған екен. Бірақ ар-намысты ту еткен Елбасымыз бен үкімет басындағы ел үшін еңбек еткен ағаларымыздың аянбай еңбек етуі осы нұрлы күндерге жеткізді. Осындай нұрлы күнге қол жеткізгеніміз Желтоқсан оқиғасының нәтижесі.

Қазақ халқы еркіндікке жету үшін қаншама қиын – қыстау кезеңдерді бастан кешірді. 

       Мыңдаған жылдық тарихы бар, Қазақстан өз тәуелсіздігін алды.

       Ал, 1986 жылғы оқиға халықтың есінде мәңгі сақталады. 

       16 – желтоқсанда қазақ жастары  Орталық алаңға шығып, Қазақстан тәуелсіздігін талап етті.  Осының нәтижесінде 1991 жылы 16 желтоқсанда Қазақстан Республикасы Тәуелсіздігі туралы заң қабылданды.

....................................................................................................................

      Отаным -  Қазақстан  туған жерім,

      Мұнаймен газ болады асыл кенім

      Көркейтіп бір өзіңді келе жатқан,

      Артамыз елбасына  үлкен сенім

      Мен қазақпын, ұланымын қазақтың

      Тәуелсізбін, егеменмін, озатпын

      Көк байрағым тұр көгімде желбіреп

      Алатаудай көкке өрлеген  азатпен

      Көк жүзінде қалықтаған қыранмын,

      Бейбітшілік пен бостандық  жыр - әнім

      Самғап жүрсек бостандықта  биікте

      Шарықтайды  кең көлемде бұл әнім

      Бақтың құсы әр адамға қонып бір,

      О, Тәңірім, бізді баққа  жолықтыр...

      Бүгін міне, Тәуелсіздік ағайын,

      Әр қазақтың жүрегі боп соғып тұр!
 «Көк тудың желбірегені» әні орындалады.
1-жүргізуші:   Желтоқсан айы...

Кешегі дүркіреп өткен 1986-шы жылына дейін дүйім қазақ үшін желтоқсан атауы, және бір қыстың атауы еді. Кейін бұл сөздің мән-мазмұны да, құлаққа жетер әуені де мүлде өзгерді.

«Желтоқсан» десе – ақ, әрбір қазақтың көкірегінде небір көріністер қоздап қоя беретін болған. Ең алдымен «Желтоқсан желі» немесе «Қарабауыр қасқалдақ» деген мұңды  да асқақ әуеннің сарыны алыстан талып естілер еді.
2-жүргізуші:  Себебі, бұл әндер, «Ақтабан шұбырынды, Алқакөл сұлама», кезеңіндегі «Елім-ай» секілді, әлдеқашан «Желтоқсан оқиғасының» халық арасындағы әнұранына айналып кетті.
  1 жүргізуші: Тарих тереңінде қалмай сан мәрте сындарлы кезеңнің сызатын жарып, дүние көшіне ілескен қазақ елінің өткен жолы алмағайып. Ауыздықпен алысып, етігімен су кешкен ауыр күндерге төтеп көнбіс те болды, «қой үстінде  бозторғай  жұмыртқалаған»  заманда барын шайқап, аста төк жомарт та болды. әупірім зор заманға тән сұрқылтай күйін де кешті. 
2- жүргізуші:Қазақ  өз  тарихында  ұлт ретінде талай  мәрте  жойылып  кете  жаздап,  тағдырдың  талай  ащы  зары  мен  тауқыметін  тартты. Бүгінгі Тәуелсіздікке  дейінгі  аралықта  халқымыздың  сан  ғасырлық  аумалы-төкпелі тағдыры, арманы  мен  аңсары,  арпалысқа  толы кұрес  жатыр. Әштей булыққан  бұлқынысы  мен  өкініші, жеңілістері  мен  жеңістері  жатыр. Бүгінде Алтай мен Атырау, Сыр мен Тобыл арасындағы  байтақ  өлкеде  орын  тепкен Қазақстан   Республикасы   ежелден  қалған  үлы  істердің,  ұлағатты дәстүрлердің,  іргелі  мемлекеттердің  заңды  мұрагері  болып  саналады. Әдетте,  біз  қазақ  ұлысының  қалыптасуын,  Қазақ   хандығының   жеке  орда тігуін   Жәнібек  пен Керей  хандардың  есімімен   байланыстырамыз.  Бұл кезең   қазақ   халқының  болашағы  үшін  шешуші  тарихи    сәттердің  бірі болғаны  рас. Соған байланысты ендігі кезекті сол тарихи көрініске берейік.
Тарихи көрініс:  Керей,  Жәнібек  сұлтандардың  халықпен ақылдасуы.  Керей:  О, халайық,  халқымыздың  басына  қиын – қыстау кезеңдер  келді.  Әбілқайыр   хандығы   құлдырау   үстінде.  Шығыстан  төнген жауға  әйел,  бала – шағамызды   құлдыққа   бермейміз  осы   мәселені  бірлесіп шешкен   жөн.  
Жәнібек:  Ел  болып,  өз  жерімізге  басқару  жүргізетін  кез келді.  Ел  болам   деген   жұртқа  ең  ыңғайлы   кезең.  Осы  кезді  пайдалана алмасақ,   енді  басымыз   бірікпеуі   мүмкін.  Оның   үстіне  жат  елдердің хандары   мен   патшалары   да   ауыздарын   арандай   ашып   тұр.  Олардың қолына   түсіп,   талан   тараж   болып   кетуіміз   де  мүмкін.   Қазақ  деген атпен   жеке  дара   мемлекет   құрайық.  

Халық дүбірлесіп, талқылауда:  «Сұлтандардың  атқаны   жөн.   Иә,  жеке   мемлкет 
құрайық,   мемлекет   қазығын   қазатын    кезең – осы  
 Жәнібек:   Ендеше,   қазақ   руларының   игі   жақсыларын   жинандар. Хан   кеңесін   өткізейік.   Қазақ   рулары   ендігі    жерде   бір   тудың   астында біріккен    қазақ   мемлекеті   болсын.  (Қазақ жерімен, сұлтандарының бейнесі көрсетіледі – бейнефильм)  
1 – жүрізуші:   ХҮІІ ғ.  20   жылдары   жоңғарлар   Жетісу   жері  арқылы Қазақстанға   баса –   көктеп   кірді.   Қазақ    халқы   100   жылдан   астам  уақыт   жоңғарлармен   күрес   жүргізді.   1723   жылы   басталған   қазақтардың босуы   «Ақтабан шұбырынды»    деп   аталды.   Қаһарлы   жаудан   үріккен бейбіт   халық   шұбыра   көшіп,   қырғынға   ұшырады.   Қазақ   батырлары жоңғарлардың   шапқыншылығына    қарсы   бас  тірескен  күрес   жүрізді.  Бұл күрес   қазақ   халықының   өз   бостандығы   мен   тәуелсіздігі   жолындағы бүкіл   халықтың   күресіне   айналды. (Бейне фильм) 
Тарихи қойылым: Ақтабан шұбырынды. 
2 – жүргізуші: 1723 жылы   қазақ   халқы   айтқысыз   зор   зобалаңға  тап болды.   Ата – қоныс,  құтты   мекен,  мал –  мүлкінен   айрылған,  жаяу шұбырған   халық   қанғырып,   қыстың   ақ  қар,   көк  мұзында  малы  жұттан, үсіп   өлді.  Ашаршылыққа   ұшыраған   халық   өсімдік   тамырларын, жаужұмыр,   алғыр,   қозықұйрық   сияқты   жабайы  өсімдіктер  теріп   жеп, қайыршы   күн   кешті. (әйелдер, балалар, қарт пен ана шығады.)
 Қария:   Уа, ел жұртым!  мынау   қандай   заман   болды,  жұртымның тозы – тозы   шықты.   Көш  кетіп   барады.  Елім    аштан қырылуда.    

  Ана: Құдайым – ау, біз  болсақ   қартайдық,  ең   болмаса  мына балаларға жәрдемдес,  осылар  тірі   болсыншы,   ұрпағымыз   аман   қалсыншы.
1 – қария: Адам   баласы   өмірінде   көрген   жақсылық   пен жамандықтың   бәрін   ұмытпауы   керек.   Біз  осы  көрген  күнімізді  не  деп айтсақ  екен? 
2 – қария:  Бұл  ақтабан  шұбырынды   Алакөл  сұлама  болсын.  Мұның мәнісі,  Атамекен  мал   мүлкінен  айырылған   аш –  жалаңаш,  босқан   ел шұбыра –  шұбыра  табаны   ағарып,  азып,  тозды,   ел   жұртынан   айырылды. 
1 – қария:   Дұрыс   айтасың,  қария,  әбден   шаршадым,  қалжырадым, біраз  әлденіп  алайық.  «Елім – ай»  әні айтылады.  Соңынан  бәрі  тұрып бастарын  иіп  сахнадан  шығады.   
1 – жүргізуші:  Қазақты  ел  еткен  Әз  Жәнібек,  Тәуке  хан,  Абылай хандар,  жерін  қорғаған   Қабанбай,  Бөгенбай,  Наурызбай   сынды батырларымыз.  Елге  ақыл   айтқан,   дауларын  шешкен  Төле  би,  Қазыбек  би,  Әйтеке  билер  еді.  
Тарихи көрініс: 
Абылай:  Уа,  халқымның  көсемдері,  осынау  қиын – қыстау  заманда  ел басына  «жоңғар»  деген  атпен  қара  бұлт   төніп  тұрған  жағдайда,  халықты біріктір  ер  қариялар  өздеріңізде.  Маған  сіздердің   ақыл –  кеңестеріңіз керек. 
Төле би:  Дүрыс,  ел  болып  біріксек,  ешқандай   жау  бізді  ала   алмайды. «Алтау  ала  болса,  ауыздағы   кетеді,  төртеу   түгел  болса,   төбедегі  келеді». Тұрған   жерін  тұрақтаған  тұғыры   биік  ел  едік,  іргемізді  ірітпей,  бір жеңнен  қол  шығарып,  атам  қазақтың  елдігін  сақтап  қалар  кез келді. 
Қазыбек би: Әр  руға  шабандоздарымызды   жіберейік,   халыққа   хабар айтсын. Әйтеке би: Жөн. Ел ішінен жол жинауымыз керек. Рулар арасындағы  кикілжінді   артта   қалдырып,   айбарлы   батырларымыздың    басын  біріктіріп,  қас  жауымызға   қарсы   шығайық.
 Абылай:  Туған   жерді   өзгелерге   бермейміз,   туған   елді  басқаларға билетпейміз.  Үш   жүз   алаш   бірігіп,   жерімізді   қорғаймыз. (Бейне фильм) 
2- жүргізуші:  1837-1847 жылдар   Кенесары Қасымұлы   бастаған   ұлт-азаттық   көтеріліс.  1836-1838  жылдар   Ішкі  Бөкей  ордасындағы  көтеріліс 1916 жылы  Амангелді  Иманов  бастаған   ұлт-азаттық   көтерілісі   болды. 
1- жүргізуші: 1925-1933  жылдары   Голощекин   Қазақстанда   әлі революция   болмаған   деп   «Кіші октябрь»   саясатын   жүргізді.   Елді  аштық тығырығына   тіреп,   негізгі   күн    көрісі  мал   болған   қазақтар   2-3  жылда малдарынан   түгел   айырылып,   Қазақстанда   тұратын   2 млн.  Қазақ аштықтан   қырылды. 
2- жүргізуші:  1937   жылы   асыра   сілтеудің   кесірі – біздің  қазақ әдебиетінде   жайқалып   келе  жатқан   жас  теректердің   тамырын  қиды. 
1-жүргізуші: Ақтаңдақ   жылдардағы   қазақ   деп   қабырғасы  қайысқан қайраткерлер   де   тәуелсіздігімізге   жеткізер   ұлы  жолдағы   құрбандар  еді. 
2 – жүргізуші:  Енді   бұрынғыдай   атқа   мінгізіп,  зеңбірекке   қарсы шауып,  қанға   бөккеннен  мән  шықпайтын   еді.  Ендігі   жол – қараңғы  қазақ халқының   санасына   сәуле   шашып,   өнер   білім   арқылы   ұлттық санасын оятуды  ойлаған   қазақ   зиялыларының   жолы.  Олардың   із   ашары  ұлы Абай  болса,   Шоқан, Ыбырай,   Міржақып,  Сұлтанмахмұт   сияқты тұлғаларды   тарих беттерінен   оқып   келеміз. 
1 – жүргізуші: Өткен  ғасырдың   басында   тарих   сахнасында:  «Оян, Қазақ!»   деп   жар   салған   зиялылардың   жаңа   шоғыры   шықты.   Дербес мемлекет   құруды   аңсап,   азаттық    жолында    бастарын   бәйгеге  тіккен Алаш   қайреткерлерінің    бәрі   де   тоталитарлық   өктемдіктің   құрбаны болды.   Отаршыл   жүйенің   озбырлығын   көрген   қазақ   халқы   отызыншы жылдарындағы    зобалаң   тұсында   орасан   нәубетке    ұшырап,   қынадай қырылды.   Сол   кезде  саны  5 миллионға   жетіп   қалған  қазақ   халқы  бірер жылдың       ішінде  тең   жарымынан   айырылды.   Көпшілігі   аштықтан   өлді, қалған   қазақ   айдалып    кетті,   атылды,    жер   аударылды.   Сәкен,   Ілияс, Бейімбет,   Тұрар,  Мұстафа,    Әлихан,   Ахмет   ағаларымыз   сол  нәубеттің құрбаны    болды   емес  па?  Бейне фильм)  

Көрініс: «Бес арыс» Тергеуші:   мына  шалды  ұстау  үшін  талай  амал жасадық.  Сіз    Алаш   өкіметін   білесіз   бе?

 Әлихан:   Сен   не   деп  тұрсың?  Алашты   білмесен,   анау  мұртты коммисарың   сияқты   мақұрым   қалпыңда  қаласың.  Мен   Алаш партиясының   төрағасымын,  Алаш  үкіметінің  премьер- министрмін.  Дұрыстап  қой сауылыңды. 
Тергеуші:   онда   Совет   өкітметіне   қарай   қандай  мәселе  қозғадыңдар? 
Әлихан:  Мен  тағы   қайталап   айтамын,   Алашорда   өкіметінің  премьер-министрмін.  Біз  халық   коммисарларының   төрағасы  Ленинмен  «Бір  мемлекет  екінші  мемлекетті  мойындады»,  сондықтан  да  Советтің құрамына  кіреміз  деген   шарт   жасастық.   Алашорда   өкіметінің 1919 жылы 20 сәуірге  дейнгі  ешқандай    іс жауапқа  тартылмайтыны   туралы   Ленинге арналған   қаулысы   шықты. 
Тергеуші:  Сендер  Ленин  өлді  деп  оны  ұмыттыңдар  ма?  Кімнің жолымен   жүрсіңдер?
 Әлихан:   ешкімнің   жолымен   жүрген    жоқпыз.  Біз   Қазақ   елі   үшін күресудеміз.
Тергеуші:   Әкетіндер   мынаны,   өлім   жазасына   тартындар,   атындар бәрін. 
Ахмет Байтұрсынов:   
Мен   өлсемде  өлем   жөніменен, 

Тәннен  басқа   немді  алар  өлім  менен?

 Өлген күні тығыра көр

 Мен  жоқ  болмамын  көміліп  тәніменен. 
Міржақып Дулатов: …

Алаштың  адал  даласы 

Армансыз  өткен  данасы

 Қош,  бауырым,  жолдасым! 

Армансыз  сенің  өз  басың 

Қабыл  болып  құрбаны, 

Алашты  құдай  оңдасын.  
Мағжан Жұмабаев: 
Әй   тәккапар  дүние 

Маған  да  бір қарашы 

Танимысын  сен  мені,

 Мен   қазақтың  баласы
Жүсіпбек Аймауытов:
 Шықпаса жаным денемнен 

Не салса, талдыр көрем мен, 

Біз үшін өлмейтін 

Бір ғана соған көнем мен. (Сахна артында сөз айтылады)  
Оқушы: 1941 жыл  22 маусым  3  сағат  55 минут. «Тыңдаңыздар, тыңдаңыздар!   Сөйлеп  тұрған   Москва!   Бүгін   22   маусым  күні  сағат  төртте   неміс  басқыншылары   Кеңес   Одағының   мемлкеттік   шекерасын басып кірді». 
1 – келіншек: «Соғыс, соғыс» – дейді естідіңіздер ме?
 2 – келіншек: Сұмдық – ай, соғыс дей ме?  Енді қайттік?   Күніміз  не болар  екен?
Ана:  Қойыңдар!   Жамандық   шақырмандар!   Ел   шетіне   жау  тисе, арқа сүйер   азаматтар   бар  емес  па?
Қария:   Ат   басына   күн   туса,  Ауыздықпен   су  ішер.  Ел  басына  күн туса,   Етігімен   су  кешер – деген. 
Ер – азамат:   «Отан   үшін   отқа   түс   күймейсін»  деген   халқымыз.  Ел қорғауға   ер   намысымен   аттанған   біздің   алдымызда   үлкен   белес  жатыр. Туған   елдің   келешегін   сақтауға   біз  міндеттіміз.    Ендеше,   Отан    үшін аттанайық! 
 2 – жүрізуші:   Иә, «Жеңіс»   бізге   оңай  келген   жоқ.   Бұл   қасіретті соғыста    70  миллион    адам    құрбан     болса,   соның   25   миллионынан астамы     Кеңес  Одағынан,  ал  650  мыңнан   астамы   қазақ   болды.  Барлығы майдан    үшін,   барлығы    жеңіс   үшін    деген    ұран    әр   адамға   жалынды күш   берді.   Кеңес  Одағының   батыры    атағын    алған    Бауыржан Момышұлы,   Талғат   Бигелдинов,   Төлеген   Тоқтаров,   Мәлік    Ғабдуллин, Рақымжан    Қошқарбаев,   Қасым   Қайсенов   сияқты  ағаларымыз   болса, Әлия   мен   Мәншүк   сияқты   апайларымыздың   ерлігін   ешқан   ұмытпаймыз.   500 – ге  жуық қазақстандықтар   Кеңес   Одағының   Батыры атағын   алды. 
2-жүргізуші:   20 ғасырда   дүние   жүзіндегі   бір   де  бір  ел   қазақ көргенді   көрген   жоқ.  1949-50 жылдары   Семей   полигонында  сыналған 600-ден   астам   ядролық   жарылыстардың   кесірінен   осы  өңірдегі 500 мыңнан   астам   адам   уланды. 
1 – жүрізуші:   Иә,   тарих   қойңауыңда   тағы   да  бір  кезең.  Ол 1986 ж. 16 желтоқсандағы   Алматыдағы   Қазақ  жастарының   көтерілісі   еді, Желтоқсан   құрбандары   Қайрат   Рысқұлбеков,   Ербол  Сыпатев,  Ләззат Асанова,  Сәбира   Мұхамеджанова т.б.   жастарымыз   тәуелсіздік   жылында құрбан болды.  
.           Көрініс: «Көңіл толқыны» күйі жәймен орындалып, ортада Ана отырады.   Сахна   сыртынан   Қайраттың   рухы:       

 Елбең,  елбең  жүгірген 

 Ебелек  отқа  семірген

 Арғымақ  мінген  жаратып 

 Ақсауыт  киген  темірден 

 Алатаудай  бабалар

 Аруағыңмен жебей көр! –  деген  Қайраттың  дауысы   естілді. 
       Ана:  Ойпырмай,  биіктен  құлаған  тау  суындай  буырқанған   тасқынды  бұл үн    кімдікі өзі?  Жас  тұлпар  тұяғының   дүбірі  естілгендей  ме  өзінен? Оқыстан шыққан айқай – шуды, сол шуға бүйірі қызған дара боздың шабысындай  мына   үнді  қайдан  естіген  едім?  Ойпырмай,  ия, ия,  сол   дауыс  қой  мынау, Қайраттың дауысы ғой, таныдым. Тоқыраудың тоғышарлары  тобықтан  қағып  құлатқан   Қайратымыздың   үні  ғой   бұл.  Ия, ия,  дәл  сол!  Қалай  болып  еді  өзі?! 

      2- жүргізуші: Ия, ол күн тәуелсіздіктің  туын  ең алғаш көтерген  әйгілі  86-ның  16 желтоқсаны   еді.  Таңертеңгілік  сағат  10- да   бар-жоғы   18 минутта 26 жыл   Қазақстанды   үздіксіз   басқарып   келген   Дінмұхамед   Ахметұлы Қонаев   орнынан түсіріліп,  орнына  Генадий Васильевич Колбин            ешкімнің  пікірінсіз тағайындалған еді ғой.
(Ана ортадан   ақырындап кетеді)
 Көрініс:  Ортаға   дабырлай   басып   бір  топ   жастар шығады. Барлығыда  бырласа:   Естідіңдер  ме?   Бұл   не масқара?   Неге   халықпен   санаспайды? Қашанғы   шыдаймыз?    Ең   болмаса    ішімізден  неге  сайламаған?   Ел қамын біз   ойламаған   да   кім   ойлайды?   Жан-жаққа  жатақханаларға, институттарға, қыздарға хабар барды  ма  екен? 

     1-жігіт: Дүр  сілкінді   қайдан  да қоңыраймақ, Бағы   жанама  қалама соры қайнап   Ұран   жазып   қып-қызыл ту көтерген   Бізде   шықтық  алаңға  «Елім-ай – лап» 
2-жігіт: ЕрболСыпатаев: демократияны   бұғаудан   босатыңдар, әр халыққа  өзінің   көсемі   керек. 
1-қыз: СәбираМұхамеджанова: бұл   дегенің   ҚКП-да    беделдің   қалмағаны,  құрып   барады   емеспе? 
3-жігіт:Ескерусіз   дін    жатыр   сүресінде    Қақпақ   қойып   ауызға, көзді байлап.   Санаспайды-әй,   бұлар   тегі   ешкіммен    Жариялылық   дегеніңе  лес, білем.
 2-қыз: Ләззат: 

Сүрмейтұғын    болдық   қой   күймей   ғұмыр 

Көлеңке  күннен де тимейді нұр.

 Колбиндеген     кімекен, қайдан келген, 

Уа, сыртымыздан  қашанғы   билейді  бұл? 
3-қыз   Сәбира:  
Өгей  қозы  біз  болдық   енемізге

 Келімсектер  шықты ғой төбемізге   

Ақиқат   жоқ  маңайың  толғанаңыз 

Жүр   екен біз  тұманды  жолда  нағыз. 
Осы кездежан-жақтан милиция, солдаттар қоршай бір дөкей шығады.
– Тараңдар   әйтпесе   күш   қолданамыз.

(Ешкім қозғалмайды, осы кезде жаңағы дөкей қолын сілтеп қалады. Сойылмен соғу, қыздардың шашынан сүйреу, тепкілеу, айқай шу, қызыл қанға боялады)

   Сол кезде жігіт: 
   Бар   болғаны   осы  еді «қылмысыз»

   Савитскийді   көрген жоқ   бір   кісіміз   

   Кейін соның қазасы     

   Аң-таңболып, қанжылап  тұрды ішіміз   
Қыз: 
Темір  құрсау  біздерді  бүргені  шын

 Мұң  шағады  қапаста  кімге  құсың 

Ақ- қараңды  тексерер түрме  деген 

Концлагерь  болды  ғой  біздер  үшін
 1- жүргізуші: Ия, тарихта  «Құйын- 86»  деген  атпен  мәңгі  қалатын  бұл жойқын              шабуылдың   құрбаны   болып   қазақ   қыздары   мен  жігіттері біздің    арамыздан      кете  барды.  19-желтоқсан.   Ауруханаға   бас сүйегі  мен миынан   жарақаттанған    энергетика  институтының  екінші  курс  студенті Ербол    Сыпатаев   әкелінді.   23-желтоқсанда   есін   жимастан   қайтыс   болды.  Ербол   біреудің   жалғыз   баласы  еді. «Құйын-86» операциясының құрбаны   болды. 
 2 – жүргізуші: Сол  бір  ерте  түскен  қыс тоқырау  жанжалының  табанында аяусыз,  армансыз   тапталған   ар-намыстың   ышқынған   дауысы  құлағымызда   әлі   шыңылдап   тұрғандай.   Бұл   дауыстың   ішінен қызғалдақтай   Ләззат   сенің     де  ләззат   үнің  талып  естіледі.  Сен  тірі болсаң,   қазағыңның   мәдениетін     дамытуда    үлкен   үлес   қосар  едің-ау. Еліңнің  сен  намысы   үшін   Құрбан   еттің   жаныңды   Мазақ  етіп  қорлай алмас   Ешкім   сенің  арыңды.  

1 – жүргізуші: Сәбира, Сәбира  Мұхамеджанова   бар   жоғы  16  жаста  еді.   26-желтоқсан    күні   Астанадағы   дүрбелеңге   үн   қосқаны   үшін   өзінің   ар- намысына,   анасына,   атасына   масқара    сөздер    айтып,    балағаттағанына   училищеден     жазықсыз    шығарылғаны     үшін    шыдай   алмай,   Өскемен   педучилищесінің    1- курс   студенті   Сәбира   Мұхамеджанова    жатақхананың     5-ші    қабатынан    құлап    өлді.

  Желтоқсанда   шындық  жырын   шырқаймын   деп  шарқ ұрдың, 

Желтоқсанда   егеменді  ел болсақ  деп   талпындың 

Айналайын,   айналайын,  жасөркені  халқымның 

Ертеайдың,   сондықтан  да  келте  айтылды бұл әннің.
2  – жүргізуші:   Ия, бұл жазықсыз  құрбан  болған  қазақ   азаматы  Қайраттың соңғы  күні.  Ол  1987  жылдың  1-қаңтар  күні  үйінде   жаңа   жылды тойлау үстінде  тұтқындылған  еді. 
Көрініс:
Тергеуші Қайраттан сұрақ алады.

 Тергеуші: Сен   өзіңнің   Совицкийді   өлтіргеніңді    мойындайсың    ба, жоқ па? 
Қайрат:  Жоқ.   Мен Совицкийді   өлтіргенім   жоқ! 
Тергеуші:  Ақымақ!  Әкетіңдер,  Атыңдар!  Көзін  құртыңдар! 
Қайрат: 

 Күнәдан   таза   басым бар

 Жиырма  бірде   жасым  бар

 Қасқалдақтай   қаным  бар

 Бозторғайдай   жаным бар. 

Алам  десең    алыңдар! 

Қайрат   деген  атым  бар, 

Қазақ  деген   затым   бар

 «Еркек  тоқты   құрбандық» 

 Атам   десең   атыңдар!
(Бейне фильм)
2-    жүргізуші:   Пешенесіне   жазылған   аз   ғана   ғұмырдың  соңғы  сағатына дейін   рахым   күтіп,  кім үшін,  не  үшін  мерт  болуға  тиіс  екендігін   сезе алмаған  еді.

   1- жүргізуші: Бостандықтың    жарық   сәулесі   үшін   аянбай   арпалысып жатқанда,   оның    тағдырына   бүкіл   әлем   құлақ   түрген   еді. 1987  жылдың шілдесінде   КСРО   Жоғарғы   Кеңесінің   төрағасы    А. Громыконың  атына Венгрияның  41  адамы   қол   қойған   хат   келді.   Чехословакияда   77 адам қол   қойып,  үндеу  көтерді.   Варшава   да   үн   қосты.  70  адам  қол  қойған Лех   Валенса  бастаған   хат   кешірілім   беруін   талап   етті.   Германияда  1987  жылы  31   тамызда   ГХДП  жастар  бөлімінің   төрағасы  Христоф Боркет Қайрат   Рысқұлбековты    босатуын   талап   етті.   Америкада   Рональд  Рейган 1987  жылы  19 шілдеде   М. Горбачев  пен   бас   прокурор   А. Рекуновқа телеграмма   жолдады. 
  2- жүргізуші: Халықаралық    осы    пікірлердің   өлім   жазасының   20 жылға ауыстырылуына    сөзсіз   ықпалы   болған   еді.  500 күннен   астам   өлім камерасында   өзегі   талып    үміт   пен  үрей   құшағында   отырған  Қайрат енді   20  жылға   Свердловскіге   айдалып   бара    жатып,   кенеттен   Семейден шықты.   21 –мамырда    Семей    түрмесінде   21-камерада    қаскөйлікпен   қаза тапты.  Ж.Ә.Тінәлиевтің «Желтоқсан желі» әні орындалады
1-жүргізуші:   Ербол,   Қайрат,  Ләззат,  Сәбира  т.б.   сынды   аға-апаларымыздың    есімдері  ешқашан   ұмытылмайды.  1986 жылдың  Желтоқсан    құрбандарына   тағзым   етіп,  1 мин.   Орнымыздан   тұрып үнсіздікпен   еске   алайық.
2-жүргізуші:   1991 жылы 16  желтоқсанда   Қазақстан    Республикасы  Тәуелсіз    Республика    деп жарияланды.  

 Қазақстан   қасиетті  ұғым  бұл, 

Ей,  келешек,  жан  тәніңмен  ұғын, біл.

 Он  бір  әріп  не  мағына  береді,

 Ал  толғайық  жеткенінше  қызыл  тіл.
(Бейне фильм)
9 сынып оқушысы :Мұхан Мәншүк 
Қайраттың туыс – бауырларына арналған  өлеңдерінен үзінді оқиды.
Қайрат: Әкетай-ау, пайғамбардай жасың бар,

Туа бермес сіз секілді асылдар.

Қартайғанда жүрегіңді жаралап,

Кесір болды-ау біз секілді масылдар!

Айналайын, қарындасым, қарғым,

Қолда кісен, мен айдау да барамын.

Қайғы жетіп, азап тартқан ағаңды,

Айтшы, жаным ,қандай жанға  баладың?

Айналайын, інішегім, құлыным,

Сені ойласам үзіледі жұлыным.

Сенің ерке ақ жүзіңді көре алмай,

Кетіп барам мен айдауда, құлыным!
Ән: «Қарабауыр Қасқалдақ» 7 сынып оқушысы Тынысхан Ернұр

Би: «Қара жорға» 4-сынып оқушылары


...........................................................................................................................

(Желтоқсан құрбаны Қайрат Рысқұлбековке)

Азаматтық айбарымен еркіңнің,

Желтоқсанда намыс үшін желпіндің.

Алаңдағы әділетсіз дауылға

Қайсарлықпен қарсы келіп сен тұрдың.

Жапа шегіп жатсаңдағы жаладын,

Жарамады арашаға жан адам.

Желтоқсанның желбіретті жалауын,

Төрт жылдан соң мұхтар атты жан ағам.

Желтоқсан деп жүрегім сыздар әлі, 

Шырқалады Қайрат деп қыздар әні.

Көк байрағым сені еске сап тұрады,

Желтоқсанның жеңілмес мұзбалағы.

Жиырма бір жасың жатыр пешенеңде,

Айналар атың әлі неше өлеңге.

Жастар жүрер рухыңа тағзым етіп,

Рысқұлбеков атты бақ пен көшелерде!

Қарындасқа қалқан болған өренім,

Қалың жасқа пана болған терегім.

Жалын жырға арқау болған тереңім,

Өлтіре алмас сені өлім!

Алмас жүзді беренім!
..................................................................................................................

Қазақстан – Тәуелсіздік бесігі
Отан деген от басынан басталар,

Отбасыма от салмасын басқалар.

Отан деген қасиетті, киелі,

Отан десем оянады асқақ ар!

Отансыздар мына өмірде бос қалар,

Сүйеуі жоқ, тіреуі жоқ жасқанар.

Отанымды күзетеді адалдық,

Сәттерімде мүлт кетпестен қас қағар.

Қазақстан – Тәуелсіздік бесігі,

Басқалардың тимесінші кесірі.

Елдің көшін өрге бастап барады,

Нұрағаңмен егіз болар есімі.

Қазақстан – Тәуелсіздік бесігі,

Бесігімде тербеледі дос үні,

Ұлттардың ұйып тұрған ұясы,

Ұмытпайық, ұлықтайық осыны!
Ән: «Жаса Қазақстан » 7-сынып оқушысы Бижан Жалғас

1-жүргізуші:
Әр дәуірдің еркіне сай нарқы өзгерген алтынның,

Айналайын алтын әнім, жас өркені халқымның.

Желтоқсанда шындық жырын шырқаймын деп шарқ ұрдың,

Желтоқсанда егеменді ел болсақ деп талпындың.

Кеудеңде әлі сызы жатыр сол кездегі салқынның,

Айналайын, жас қайраты жас өркені халқымның!
2-жүргізуші:
Желтоқсан оқиғасы ешқашан көмескіленбейді. Себебі, тарихтан алар орны ерекше оқиға.

Қазақстан бүгінде егеменді ел болып дүние жүзіне танылуда. Біздің отанымыз егеменді тәуелсіз Қазақстан Республикасы. Тарих бізге тәуелсіздікті тарту етті. Енді біздің парызымыз- ұлттық рәміздерді қастерлеу, тәуелсіз мемлекетімізді өркениетті елдер қатарына қосу, мәдениеттің биік шыңына көтерілу.

..................................................................................

            «Егемен елім»
       Ел болдық ерік алдық астаналы,

       Енді кімнен қазағым жасқанады?

       Тәуелсіз мемлекеттің шежіресі,

       Нұрсұлтанның атымен басталады

      Жаралдық мошылықтан, толы ағыстан

      Жолың бар жоқшылықты қалап ұшқан

      Ғасырдың биігіне шықтың ту боп,

      Көркейген елім менің – Қазақстан!

      Көз қуанып күн сайын  көркеміне,

      Көңіліміз сенеді ертеңіне

      Қазақстан – алып ел, төрі Астана,

      Таңым ғана лайық ел төріне

      Кең даласы , кең пейілді қазақпыз,

      Құл емеспіз  еркін жанбыз, азатпыз

      Ел намысын ешбір жанға бермейміз,

      Өмірді алға бастырамыз, өрлейміз
   Құрбылар құрбандарды деме өлді. 

   Сеніммен ақтағайсың кім болсаң да,

   Өйткені, олар, келешекке бізге сенді
1 сынып оқушысы Тынысхан Сабинаның орындауында «Айдана бөпешім Айдана» әні.

1 жүргізуші:
Мәңгілік  ел –
Тегімнің  тереңдігі,
Ел  басқарған  Ерімнің ерендігі.
Биіктігі  Бостандық тұғырының,
Келешектің  керемет кемелдігі.

Мәңгілік ел –
Тілімсің жүректегі,
Әкем менен Анамның тілектері.
Жарық едің жалт еткен түнектегі,
Іздеп өткен бабалар шыр еткелі.

Мәңгілік ел –
Жайылған өркенімсің,
Айқара ашқан құшағын
Ертеңімсің.
Ертегідей ғажайып Астанамсың,
Жайық, Сырым, Есілім – көркемімсің.
2 жүргізуші:
Еркіндігім.
Қасиеттім.
Қастерлім.
Өзің  барда  өзегімде  жоқ  шер  мұң!
Кеше  сенің  келбетіңді  арман ғып,
Боданына  бұғауландық  басқа  елдің.
Бабалардың  басын  тігіп  бәйгеге,
Аналардың  жанарына  жас  бердің!
Уа,  Еркіндік,
қош  келдің!
1 жүргізуші:
Өзегімді  өртке  ораған  қоғамда,
Өз  үйіме  өзім  өгей  болам  ба?!
Алшаң  басып  жүре  алмаса  алты  алаш
Азаттығым!  Қадірің  де  жоқ  онда!
...Саған  жету  қиын  болса  қаншалық,
Сақтап  тұру  қиынырақ  одан  да!
Алла   берген   азаттықтың   әр  сәті-
Аманат қой
Маған, 
Саған
Оған да!
 «Айгөлек» әні.

2 жүргізуші:
Саясатқа сермей алмай семсерді,
Езгі күнге тері қылдым еңсемді!
Желтоқсанда жалын атып жастығым,
Құрсау болған темір қоғам теңселді!
Есте даңқы қыршындардың қалды ма,
Сексен алты ерлігім бе-ей, ең соңғы!?
Уа, еркіндік,
Құның немен өлшеңді!?

1 жүргізуші:
Уа, еркіндік!
Құның немен өлшенді?!
Сені көксеп
Боздақтарым өлсе өлді!
Сенсің менің ең ғажайып өлеңім,
Ең шуақты,
Ең шырайлы,
Ең шерлі!
Әр таңыңды сүйіншілеп тұрайын-
Құдай берген ғұмырымда өлшеулі!
7- сынып оқушысы Бижан Жалғастың орындауында «Көк тудың желбірегені» әні.

2 жүргізуші:
Ата заңды қабылдап тоқсан бесте,
Шықтық бір көтеріліп дөң белеске.
Содан бері Ата заң негізінде,
Қаншама заң өмірге келді емес пе?!
Зайырлы мемлекетпіз көп ұлтты,
Таңдаған демократиялық бағытты.
Ұлттар достығы мен ел бірлігі,
Саясатты ұстаймыз бір қалыпты.
Құрылысына күш жұмсап егемендік,
Құлшыныспен ұмтылдық, жігерлендік.
Кемеңгер, дара тұлға - Елбасының,
Бойында мол қасиет көрегендік.

1 жүргізуші :
Шығымды  аттай  бәйгеде  оза  шапқан,
Күн – күн  сайын  қарыштап  алға  басқан.
ТМД   елдерін  артқа  тастап,
Гүлденген   Мәңгілік  ел – Қазақстан.

Тарихта   Есімханда   болды  ескі   жол,
Тұсында   Қасымханның  бар  қасқа  жол.
Бүгінде  бар   Нұрсұлтанның  кең  даңғылы,
«Нұрлы   жол –  болашаққа  бастар  жол»

Нұрлы жолмен біз алысқа барамыз,
Даму үшін бірліктен қуат табамыз.
Тоныкөк абыз кеткендей айтып өсиет,
Қазақ елі – Мәңгілік ел боп қаламыз.

Мәңгілік ел –
Құрыштай беріктігім,
Отанымсың, өзіңмен көріктімін.
Мәңгіліктің іргесін мығым еткен,
Азаттығым жаныма серік бүгін.

Естіледі жаһанға жаңғырығым,
Елмен бірге әрқашан мәнді жырым.
Еркіндігім – Ерлігім, Елдігімсің,
Тәуелсіздік дегенім – МӘҢГІЛІГІМ!
7 сынып оқушысы Тынысхан Ернұрдың орындауында «Әке мен бала» әні
Тәуелсіздік туын тігуге қаншалықты қажыр-қайрат керек болса, оны құлатпай сақтап қалуға соншалықты қажыр-қайрат керек  деп, біз бүгінгі Қазақстан Республикасының тәуелсіздік күніне арналған  «Тәуелсіз ел-тірегім, Мәңгілік ел-жүрегім » атты іс-шарамызды аяқтаймыз

Ән: «Атамекен»
